
Dathlu Gŵyl Dewi

Cafwyd cyfres o ddigwyddiadau i ddathlu gŵyl ein Nawddsant eleni. 

Daeth tyrfa luosog ynghyd i wasanaeth arbennig ar fore Sul, 26 o Chwefror, gyda thrawsdoriad o blant, ieuenctid ac aelodau yn cymryd rhan. Braf oedd gweld y plant yn eu gwisgoedd traddodiadol, ac elwa o arbenigedd rhai o’n hieuenctid wrth iddynt ddefnyddio pwynt pwer i gyflwyno’r caneuon a’r emynau. Trwy gyflwyniadau llafar a chân, cwis, gweddiau a myfyrdod, fe’n hatgoffwyd o nodweddion pwysica Dewi, a’r her sydd i ni heddiw i fod yn llawen ein haddoliad, yn gadarn ein ffydd, ac yn barod i wneud y pethau bychain. 

Yn dilyn y gwasanaeth, mwynhawyd cawl a danteithion Cymreig yn y neuadd. Diolch i bawb a fu’n cynorthwyo.

Dathlwyd Gŵyl Ddewi yn y Clwb Babanod gyda’r plant yn eu gwisgoedd Cymreig. Bu rhai o’r plant yn lliwio llun o ddaffodil, chwaraewr rygbi a draig goch a bu pawb yn canu am Dewi Sant. Hyfryd oedd estyn croeso i ffrindiau (gan gynnwys ambell famgu a thadcu!) i’n plith y bore hwnnw. 

Daeth dathliadau Gŵyl Dewi Capel Hope-Siloh Pontarddulais i ben gyda’n Bore Coffi Misol. Ond, yn wahanol i’r arfer, roedd adloniant arbennig ar ein cyfer fore Gwener cyntaf Mis Mawrth. 

Daeth dosbarth Derbyn Ysgol Gymraeg Bryniago i’n dyfyrru ar lafar ac ar gân gyda chyflwyniadau unigol a chôr dosbarth cyfan, a’r plant wedi’u gwisgo’n briodol i ddathlu gŵyl ein nawdd sant.

Mwynhawyd yr arlwy arferol o ddanteithion blasus iawn gyda Neuadd y Capel yn orlawn a phawb wrth eu bodd.
	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


	Gair y Gweinidog 


Y Grawys

Un o gyfnodau pwysicaf y flwyddyn i Gristnogion yw’r Grawys, sef y cyfnod o ddydd Mercher y Lludw i’r nos Iau cyn dydd Gwener y Groglith. Mae’r Pasg wastad yn disgyn ar ddydd Sul rhwng yr 22ain o Fawrth a’r 25ain o Ebrill, gyda Dydd Mercher y Lludw bedwar-deg-chwech diwrnod cyn hynny. Serch hynny, mae’r Grawys yn cael ei ystyried i fod yn bedwar-deg diwrnod o hyd, gan nad yw dydd Sul yn cael ei gyfri. Y rheswm am hyn yw fod ymprydio yn amhriodol ar ddiwrnod addoli.

Fe ddechreuodd traddodiad Dydd Mawrth crempog o’r angen i ddefnyddio’r bwyd cyn dechrau’r Grawys, felly byddai’r mamau yn defnyddio’r llaeth ac wyau i wneud crempog. 

Mae’r hyd o bedwar-deg diwrnod yn symbol o ymprydio Iesu yn yr anialwch am yr un cyfnod. Mae’n draddodiadol i roi’r gorau i foethau a bwyta bwyd syml, gweddio’n fwy aml a rhoi arian i’r tlodion. Heddiw, mae pobl yn tueddu i roi’r gorau i rywbeth y maent yn ei fwynhau. Yna mae’n draddodiadol i ddathlu penwythnos y Pasg gyda gwledd fawr.

Mae’r Grawys yn gyfnod o ‘ymdrech arbennig’, o ddisgyblaeth, o baratoi ac, yn fwy na dim, yn gyfnod o ganolbwyntio ac o roi amser arbennig i gael ein meithrin a’n hadeiladu yn y ffydd. Ym mhob rhan o’n bywyd yr ydym angen ‘cyfnodau arbennig’ felly. Mewn unrhyw gyfnod pan wynebwn ddisgyblaeth rydym hefyd yn paratoi ein hunain ar gyfer y nod – yn y cyswllt hwn, at ddirgelwch y Pasg.   

Mae profiad Iesu yn yr anialwch yn dangos Ei ddibyniaeth ar Dduw, Ei ymddiriedaeth yn Nuw a’i ufudd-dod i Dduw. Boed i’r Grawys yma ein harwain i weld ein dibyniaeth ar Dduw yn ein bywydau – profiad fydd yn ein hail galonogi i barhau i weithio dros y Deyrnas.  

	Trefn Gwasanaethau – Cofiwch 9:45am!


Mawrth 25


Gweinidog 

Ebrill 1(Sul y Blodau)

Gweinidog 
Ebrill 6(Y Groglith)

Undebol yn y Trinity (10:30am)     

Ebrill 8 (Y Pasg)

Gweinidog (Cymun)                                            

6yh Oedfa o Fawl yr Ofalaeth  - Hope-Siloh                                                                            
Ebrill 15


Mrs Ann Walters                                                                               
Ebrill 22


Gweinidog

Ebrill 29


Pererindod                                                                                                      

Mai 6



Parch Derwyn Morris Jones                                                                                

Mai 13



Oedfa Cymorth Cristnogol o dan ofal yr aelodau ifanc

6yh CP Bethesda                                              

Mai 20



Gweinidog                                                                    

Mai 27 (Pentecost)

Gweinidog 

Mehefin 3


Gweinidog (Cymun)                                                                                                                                                                                                                                                                                                                                                                                     

Mehefin 10


Gweinidog                                                                             

6yh  Cymanfa Ganu Llangennech

Mehefin 17


Parch Meirion Evans                                                                                                                                                  

Mehefin 24


Gweinidog     

Clwb Babanod

Cyfle i rieni a babanod (0-2 oed) 

chwarae, canu a chymdeithasu 

trwy gyfrwng y Gymraeg

Festri’r capel, Mercher 9:30-10:45am 

(tymor ysgol)

Sefydlwyd Clwb Babanod newydd yn Hope-Siloh fis Chwefror. Croeso cynnes i aelodau newydd! Am fanylion pellach cysylltwch gyda Luned (07816 225362  lunedmanonjones@hotmail.com). 

Diolch i Marie Lynne am drefnu te/coffi a thost bob wythnos - os byddai unrhyw aelod yn dymuno dod yn achlysurol i helpu gyda’r te/coffi, cysylltwch gyda Luned neu Marie Lynne. 

	Englyn – Masnach Deg


Ein tollau sydd yn twyllo, - ein gwerthoedd

Sy’n gwrthod condemnio,

A ninnau a’n clustiau clo

Yn byr oedi heb wrido

Harri Williams

	Eglwysi Rhyddion Pontarddulais a’r Cylch


Erbyn hyn mae canghennau'r chwiorydd a’r dynion wedi uno, a’r enw newydd yn y dyfodol fydd ‘Eglwysi Cymraeg Pontarddulais a’r Cylch’. Bu un o’n haelodau, Mr David John Jones, yn ysgrifennydd cangen y dynion am ryw dri deg wyth o flynyddoedd ac mae eglwysi’r ardal yn ddiolchgar iawn iddo am ei waith graenus, cydwybodol a diflino dros y blynyddoedd.

Bob mis Ionawr, ledled y Byd, cynhelir Wythnos Weddi am Undod Cristnogol. Eleni, cynhaliwyd gwasanaeth y Bont yn festri Capel y Gopa gyda chynrychiolwyr o bob un o eglwysi Cymraeg y Bont, yr Hendy a Phontlliw yn cymryd rhan. Trefnwyd yr oedfa a rhoddwyd y neges gan ein Gweinidog. 

Cynhaliwyd cyfarfod mis Chwefror yng Nghapel y Trinity o dan ofal yr aelodau. Yn ôl yr arfer trefnwyd gwasanaeth i ddathlu Dydd Gweddi Fyd-eang y Chwiorydd ar y dydd Gwener cyntaf ym mis Mawrth yng Nghapel y Tabernacl gyda chyfraniadau gan y gwahanol eglwysi.

Cynhelir oedfa undebol Dydd Gwener y Groglith yng Nghapel y Trinity ar Ebrill 6 am 10.30.  
	Zurika

Zurika, the Gypsy Maid

neu, The Captive Princess.

Fuoch chi ‘rioed yn sbio

Ar furiau neuadd Hope Siloh?

A welsoch chi lun o sipsiwn diri

Yn edrych yn llon a diflino?
Perfformiwyd Zurika, the Gypsy Maid ar lwyfan Festri Siloh ym 1949. Opereta ydoedd a’r geiriau a’r gerddoriaeth gan Clementine Ward. Aelodau o Gapel Siloh oedd y mwyafrif o’r actorion ond rhoddwyd gwahoddiad i eraill i ymuno yn y ddrama. Roedd angen corws o wragedd a chorws o ddynion, sef gwragedd a gweision y llys, sipsiwn mewn oed a sipsiwn ifainc a thylwyth teg. Y prif gymeriadau oedd y Brenin Kola a’i fab, y Tywysog, Digrifwas y llys, Pennaeth y sipsiwn, Zurika ac Elspeth. Bu paratoi manwl ar gyfer y cynhyrchiad - ymarferion canu, dawnsio, ymarferion actio a rihyrsio deialog, a rihyrsals gwisgoedd ac ati.

Jack Miles oedd yn gyfrifol am gynhyrchu’r opereta ac Arthur Miles, ei  frawd, oedd yn gyfrifol am y gerddoriaeth a’r canu. Roedd y ddau yn brofiadol yn y maes hwn gan eu bod wedi llwyddo i gyflwyno sioeau a dramau tebyg yn y gorffennol. Roedd gofyn cael athro dawnsio a meistres y gwisgoedd hefyd.

Er mwyn i chi’r darllenwyr ddod i adnabod pwy sy’n eistedd yn y drydedd rhes yn y llun sydd ar y mur, dyma’u henwau. O’r chwith i’r dde:

James (Gopa)

Yn gyfrifol am y dawnsio a’r dillad gan taw teiliwr ydoedd

Bessie Grifiths

Cyfeilyddes ac organyddes Siloh

Ken Roberts

Castro, Pennaeth y Sipsiwn.
Nancy Davies

Elspeth - Sipsi a oedd yn gwybod cyfrinach genedigaeth Zurika.
Heulwen Jones            Zurika - Sipsi (merch faeth y Brenin) - cipiwyd gan y sipsiwn adeg                                                                            
ei phlentyndod.
        
Jack (Fforest)              Ei Fawrhydi y Brenin Kola.

        
Arthur Miles               Arweinydd ac yn gyfrifol am y gerddoriaeth.

Irwyn Lloyd                Tywysog Darreall, mab y Brenin Kola.                                                                      Donald Evans              Digrifwas y llys.

        
Jack Miles                    Cynhyrchydd ac yn gyfrifol am yr actio a’r deialog.

        
Ben Davies                   Gweinidog Siloh.

        
Mrs. Davies                  Gwraig y Gweinidog.

        
Blodwen Mainwaring  Meistres y Gwisgoedd.

        
Ifor Miles                      Negesydd.

Mae’r llun yn hanesyn ynddo’i hun. Sawl un o’r bobl yn y llun rych chi’n cofio a sawl un sy’n fyw heddiw?

gan Ifor Miles
Oes gennych chi hanesion i’w rhannu am Hope-Siloh? Beth am eu cofnodi ar gyfer Cwlwm? Cysylltwch â Luned!
	Newyddion

Bedydd

Ar fore Sul, 4 Mawrth, 
bedyddiwyd Mared 
Elan, merch fach 
Luned a Rhys Jones 
mewn gwasanaeth 
bendithiol. Fel Eglwys, 
dymunwn fendith Duw  
ar y teulu i’r dyfodol.

Cydymdeimlo

Trist yw cofnodi marwolaeth un o’n haelodau ganol fis Mawrth, sef Mr Alun Evans o Benllergaer. Yn ystod y mis diwethaf mae nifer o’n haelodau hefyd wedi bod mewn profedigaeth. Mae Mrs Elna Davies wedi colli ei chwaer yng nghyfraith, Mrs Iris Lewis, mae Mrs Ann Easter wedi colli ei brawd yng nghyfraith, Mr Leslie Easter ac mae Mrs Gwen Lewis a Mrs Pat Bishop wedi colli gwr a thad, Mr Ken Lewis. Fel Eglwys cydymdeimlwn yn ddwys gyda’r teuluoedd hyn yn eu galar a’u hiraeth.

Dymuniadau Gorau

Ar hyn o bryd mae tri o’n haelodau mewn ysbytai:

· Mrs Tegwen Herbert, Heol Alltiago – Ysbyty Treforys

· Mrs Megan Thomas, Teras Llysgwyn – Ysbyty Llandochau

· Mrs Marion Williams, Fferm Llwynadam - Ysbyty Treforys
Hefyd mae Mr Derek Card (gŵr Linda) yn Ysbyty Athrofaol Cymru, Caerdydd. Anfonwn ein dymuniadau gorau a’n gweddïau atynt. Dymunwn yn dda hefyd i aelodau eraill sy’n dioddef o afiechyd, sy’n gaeth i’w cartrefi neu sy  mewn cartrefi preswyl neu gartrefi nyrsio.
Llongyfarchiadau
Llongyfarchiadau mawr i rai o aelodau’r capel ar eu llwyddiant yn Eisteddfod Gylch yr Urdd. Llongyfarchiadau gwresog i Lowri Jones ar ennill yr Unawd, yr Unawd Alaw Werin a Thlws Coffa Myra Rees. Llongyfarchiadau i Tomos Besley ar ennill y Llefaru. Pob lwc yn yr Eisteddfod Sir! 
Defnydd o’r adeiladau.

Gyda’r gwaith adfer yn parhau yn yr Institiwt, manteisiodd nifer o fudiadau’r pentref, sy’n arfer cwrdd yno, ar y cyfle i ddefnyddio’n hadeiladau ni, gan gynnwys Côr Glandulais, Cylch Cwiltio, Cymdeithas Henoed Y Bont, Clwb Karate, Dawnsio Zumba a Dawnsio Stryd. Yn ogystal, mae ein cyfeillion sy’n cwrdd yn rheolaidd yn ein hadeiladau yn parhau, sef Cantorion Pontarddulais, Lleisiau Lliw a’r Cylch Meithrin. Yn fuan, disgwylir i adran o Gymdeithas Alzheimers gychwyn cwrdd yn wythnosol yn y festri fach. 

Hwyl Gŵyl y Pasg

Cynhelir diwrnodau llawn hwyl a chyffro yng Ngwersyll yr Ysgolion Pentywyn, o dan nawdd MIC.
· Ebrill 3ydd ar gyfer plant blwyddyn 4-6

· Ebrill 4ydd ar gyfer ieuenctid  blwyddyn 7-11

Gweithgareddau cyffrous i’w cyflawni, ffrindiau newydd i’w cyfarfod, a llawer o hwyl i’w gael wrth ddysgu mwy am Iesu.

Cyngerdd Côr Glandulais

Fel rhan o ddathliadau Pasg y Capel a Chapeli Cymraeg y Cylch, fe fydd Côr Glandulais yn perfformio “Olivet to Calvary” yng nghapel Hope-Siloh ar Nos Fercher, Ebrill 4 am 7.00 y.h. Fe fydd hyn yn gyfle gwych i ni fel Cristnogion baratoi ein hunain yn ysbrydol ar gyfer Gŵyl y Pasg. 

Mudiad Chwiorydd yr Annibynwyr –Adran Dwyrain Caerfyrddin

Cynhelir y cyfarfod blynyddol yng Nghapel Hope-Siloh Nos Fawrth Ebrill 17 am 7 o’r gloch. Cyflwyniad ar MIC gan Mr Nigel Davies.Hhhnnnnnnnnn

Pererindod
Cofiwch am ein pererindod i ardal Hendy-gwyn a Sir Benfro ar ddydd Sul Ebrill 29. Manylion pellach i ddilyn. Rhowch eich enwau cyn gynted a bo modd i Mair, Gwenda neu Marie Lynne. 

	Dathlu’r Nadolig

Gwasanaethau

Hyfryd oedd gweld y capel yn orlawn ar fore Sul, 18 o Ragfyr, wrth inni ddathlu’r Nadolig o dan ofal y plant a’r bobl ifanc, yng nghwmni teulu a ffrindiau. Cyflwynodd y plant lleiaf stori’r geni ar lafar ac ar gân, gan ddechrau gyda neges Gabriel at Mair, hyd at ymweliad y doethion i’r preseb. Cafwyd darlleniadau o’r Beibl gan athrawon yr Ysgol Sul. Dehongliad modern o neges y Nadolig oedd cyfraniad gwerthfawr y plant hŷn, gan gynnwys gwisg ‘cracyr’ Nadolig, goleuadau lliwgar ac ychydig o 
hiwmor ffraeth! 
Braf oedd cael cyfeiliant swynol Band y Bont unwaith eto, wrth iddynt ychwanegu at naws yr oedfa.

Ar y nos Sul cyn y Nadolig cynhaliwyd oedfa yng ngolau cannwyll yn y Neuadd. Daeth cynulleidfa dda ynghyd i fwynhau noson o ganu (y traddodiadol a'r cyfoes), darlleniadau a lluniau ar y sgrin, dan ofal oedolion ifainc y Capel. I orffen y noson arbennig hon roedd mins peis a gwin poeth i bawb.

Cynhaliwyd noson fendithiol o garolau’r plygain yn Neuadd Hope-Siloh ar Nos Sul, 1af o Ionawr, 2012. Cymerwyd rhan gan gôr y plygain ac eraill o eglwysi’r pentref a hefyd côr plygain Llandeilo.
[image: image11.jpg]


Parti Nadolig y Capel

Bu plant Ysgol Sul Hope-Siloh yn ffodus iawn unwaith eto eleni. Nos Fercher 21 Rhagfyr cynhaliwyd parti Nadolig yr Ysgol Sul. Roedd yr awyrgylch yn gartrefol iawn a phawb wedi mwynhau’r sglods. Bu Rhys a Siôn yn diddanu’r plant gyda gemau pwrpasol a’r plant wrth eu bodd yn eu cwmni. Yna, cyrhaeddodd Siôn Corn y parti gyda llond sach o anrhegion ar gyfer y plant. Roedd y festri fawr dan ei sang a da oedd gweld cymaint o’n haelodau yn cymdeithasu ac yn mwynhau. Noson lwyddiannus iawn.

